IV. ERANSKINA
Eraldaketa digitaleko planaren (EDP) betekizunak

EDPak lagundu behar du hedabidea ingurune digitalera egokitzen, teknologia gaitzaileak erabiliz, euskarazko komunikabideen bilakaera teknologikoa eta eraldaketa digitala errazteko xedearekin.

EDPa egiteko prozesuak fase eta jarduera hauek izan beharko ditu, gutxienez:

1. I. fasea–Aurretiazko analisia eta diagnostikoa.
Hedabideari buruzko informazioa bilduko da eskura dauden iturrietatik abiatuta. Informazio horretan oinarrituta, aurretiazko analisiaren txostena prestatuko da, eta, bertan, hedabidearen heldutasun digitalaren mailaren diagnostikoa eginen da. Diagnostikoan sartu beharko da ondoren aipatzen diren dimentsioetako bakoitzari dagokionez hedabideak duen egoeraren ebaluazioa, jarraian ezarritako irizpide hauen arabera:
 
a)	Estrategia eta testuingurua.
Identifikatuko dira hedabidearen jarduerak garatzen diren testuinguruaren barneko faktoreak (lanbide profilak, egungo gaitasunak eta digitalizazio beharrak, barne prozesuak eta automatizazioa eta berrikuntza digitalerako orientazioa...) eta kanpoko faktoreak (merkatuaren gakoak, lehia aipagarriena, berrikuntza digitaleko jardunbide egokiak, digitalizaziorako funtsezko baliabideak eta tresnak...) eta haren funtzionamendu ereduaren birdefinizio digitala eginen da, publikoari begirako hedabidearen proposamena berrikusita eta eraldaketa digitalerako estrategia bat ezarrita.

b)	Planteamendu teknologikoa.
Zer azpiegitura teknologiko behar den aztertu eta egin beharreko inbertsioak planifikatu behar dira, halako moldez non bermatuko baita hautemandako premiekin bat datozen konektagarritasuna eta datuak biltzeko eta prozesatzeko gaitasuna izatea, bai eta zibersegurtasuneko sistema bat ere.

c)	Antolamendua eta pertsonak. 
Zehaztuko da zer gaitasun digital behar dituzten hedabideko langileek eraldaketa digitala egin ahal izateko, eta beharrezko ekintzak eginen dira bermatzeko langileek badituztela gaitasun horiek edo, kasua bada, eskuratuko dituztela.

d)	Prozesuak.
Hedabideko funtsezko prozesuak identifikatuko dira, publikoaren eskaerei erantzuteko, eta aztertuko da zer mailatan aplikatzen diren prozesu horiek egitea ahalbidetzen edo errazten duten teknologia digitalak.

e)	Produktuak eta zerbitzuak. 
Aztertuko da zer ekintzaren bidez hobetzen ahal den publikoari eskaintzen zaion balioa, horrek lehentasuna izan behar baitu hedabidearen eraldaketa digitaleko prozesuan, gaitasun digital osagarriekin zerbitzuak pertsonalizatu eta egokitzeko edo edukiak sortzeko bidetik. 
Fase honen emaitzak “Diagnostikoaren eta hobekuntza teknologikorako potentzialaren txostena” izeneko agirian islatuko dira. Bertan jasoko da heldutasun maila orokorraren eta aurreko dimentsioetako bakoitzaren balorazioa, proiektuarekin zerikusirik ez duen pertsona batek hedabidearen egoera erabat ulertzeko behar den besteko zehaztasun mailarekin.

2. II. fasea.–Eraldaketa digitalerako plana.
Identifikatu, kuantifikatu eta lehenetsiko dira eraldaketa digitalerako aukerak, diagnostikoko aurreko fasean hautemandakoak. Entregagai gisa, “Eraldaketa digitalerako plana” izeneko txostena eginen da, eduki hau izanen duena:
· Diagnostikoaren ondorioak.
· Lehenetsitako aukerak, hedabideko langileen prestakuntza premien eremuan eta zibersegurtasunaren arloan identifikatutako aukerak, beharrezkoak diren ekintza eta baliabideak eta denbora-plangintza.
Ekintza edo aukera bakoitzaren zehaztasun mailak egokia izan behar du hedabidean modu eraginkor eta bideragarrian ezartzea lortzeko. Zehatz-mehatz agertu behar du zer inbertsio behar diren fitxan deskribatutako helburua betetzeko.

[bookmark: _GoBack]3.  III. fasea:
	Eraldaketa digitalerako plan bat egiteko kanpoko aholkulari espezializatuek fase bakoitzean egin behar dituzten entregagaiek hedabidearen balidazioa beharko dute.
Kontratatutako enpresak bete beharreko baldintzak:
Eraldaketa digitalerako plana egiteko aholkularitza zerbitzua ematen duten kanpoko aholkularitza enpresa espezializatuek baldintza hauek bete beharko dituzte:
a) Legez eratutako pertsona fisikoak edo juridikoak izatea, eta ekonomia-jardueren gaineko zergan altan emanda egotea aholkularitzaren xedearekin lotutako epigrafe batean.
b) Diziplina anitzeko talde bat izatea, non izanen baitira ingeniaritzako unibertsitate titulazioa eta hedabideen digitalizazio proiektuetan lan esperientzia duten pertsonak, bai eta negozio garapenaren eta estrategiaren arloetan aholkularitza esperientzia dutenak ere.
c) Antzeko aholkularitzetan esperientzia izatea; horretarako, frogatu beharko dute eginak dituztela, gutxienez, eraldaketa digitalerako hiru plan, oinarrian zehazten den irismenarekin, laguntzen deialdi honetara eskabidea aurkeztu aurretik.
d) Aholkularitza enpresaren zuzendaritzan, gutxienez kide batek euskarako C1 mailako titulazio ofiziala edo baliokidea izatea.

